
Annotatsiya: Ushbu maqolada barqaror rivojlanish konsepsiyasining mazmuni, uning asosiy ijtimoiy, iqtisodiy va ekologik 
komponentlari hamda ushbu jarayonda “yashil iqtisodiyot”ning tutgan o‘rni tahlil qilinadi. Barqaror rivojlanishga erishishda 
ekologik mas’uliyat, tabiiy resurslardan oqilona foydalanish, qayta tiklanadigan energiya manbalarini joriy etish va xalqaro 
tajribalarning ahamiyati ochib beriladi. Shuningdek, “yashil” strategiyalar, ekologik toza texnologiyalar va ularni amalga 
oshirishdagi global tashabbuslar asosida yashil iqtisodiyot barqaror taraqqiyotning ajralmas tarkibiy qismi ekanligi asoslab 
beriladi.

Kalit soʻzlar: barqaror rivojlanish, yashil iqtisodiyot, ekologik xavfsizlik, tabiiy resurslar, qayta tiklanadigan energiya, 
xalqaro tashabbuslar, innovatsion texnologiyalar.
Abstract: This article analyzes the content of the concept of sustainable development, its main social, economic and 
environmental components, as well as the role of the 'green economy' in this process. The importance of environmental 
responsibility, rational use of natural resources, introduction of renewable energy sources and international experience 
in achieving sustainable development is revealed. The article substantiates that the green economy is an integral part of 
sustainable development, based on 'green' strategies, environmentally friendly technologies and global initiatives for their 
implementation.

Key words: Sustainable development, green economy, environmental security, natural resources, renewable energy, 
international initiatives, innovative technologies.
Аннотация: В статье анализируется содержание концепции устойчивого развития, ее основные социальные, 
экономические и экологические составляющие, а также роль «зеленой экономики» в этом процессе. Раскрывается 
значение экологической ответственности, рационального использования природных ресурсов, внедрения 
возобновляемых источников энергии и международного опыта в достижении устойчивого развития. В статье 
обосновывается, что «зеленая экономика» является неотъемлемой частью устойчивого развития, базирующейся 
на «зеленых» стратегиях, экологически чистых технологиях и глобальных инициативах по их внедрению.

Ключевые слова: Устойчивое развитие, «зеленая экономика», экологическая безопасность, природные ресурсы, 
возобновляемая энергетика, международные инициативы, инновационные технологии.

K I R I S H
Jamiyatda asta-sekinlik bilan tabiiy resurslarni rekreatsiya va ilmiy tadqiqot maqsadlari uchun asrab 

qolish zaruriyati haqidagi g‘oyalar, kelajak avlod oldidagi ekologik mas’uliyatga asoslangan ilmiy konsepsiyalar 
shakllanishiga olib keldi. Ushbu g‘oyalarni amaliyotga tatbiq etish barqaror rivojlanish orqali hayotga tatbiq 
etilishi zarur.

Barqaror rivojlanish deganda, aholi ehtiyojlarini to‘la qondirish maqsadida kelajak avlod ehtiyojlarini 
qondirish imkoniyatlarini xavf ostiga qo‘ymaslikka asoslangan rivojlanish tushuniladi. Uni “ijtimoiy-iqtisodiy-
ekologik” uchlikning o‘zaro bog‘liqlikda taraqqiy etishi natijasida yuzaga keladigan sinergetik jarayon sifatida 

tasavvur etish mumkin. Barqaror rivojlanishni ta’minlashdagi iqtisodiy yondashuv cheklangan resurslardan 
oqilona foydalanishni nazarda tutadi; ijtimoiy yondashuv global miqyosda ijtimoiy barqarorlik va madaniy 
xilma-xillikni ta’minlashga yo‘naltiriladi; ekologik yondashuv esa har qanday ekotizimlarning normal faoliyatini 
saqlashga xizmat qilishi shart.

B.R. Lindal va J.R. Xikslar asos solgan Xiks–Lindal yalpi daromadlarning maksimal oqimi nazariyasiga 
muvofiq, daromad yalpi kapitalni saqlab qolgan holda yaratilishi zarur. Bunda cheklangan resurslar va ekologik 
(tabiiy resurslar, energiya va materiallarni tejovchi) texnologiyalardan oqilona foydalanish, ekologik mahsulotlar 
yaratish, chiqindilarni boshqarish nazarda tutiladi. Ushbu masalani hal etishdagi bosh muammo – qaysi kapital 
(jismoniy, tabiiy yoki inson kapitali) saqlanib qolishi, turli kapital turlari qay darajada o‘zaro o‘rin almashtirishi 
hamda ushbu aktivlar (ekologik resurslar) qiymatini baholash muammosi hisoblanadi. Natijada, iqtisodiy 
barqarorlikning quyidagi ikki turi paydo bo‘ldi:

kuchsiz barqarorlik — vaqt o‘tishi bilan kamaymaydigan tabiiy va jamg‘arilgan kapital asosidagi barqarorlik;
kuchli barqarorlik — tabiiy kapitalning kamaymasligiga, xususan, qayta tiklanmaydigan resurslarni 

sotishdan tushgan foydaning bir qismini qayta tiklanadigan tabiiy kapitalni oshirishga yo‘naltirish zarurligiga 
asoslangan barqarorlik.

Barqaror rivojlanishning ijtimoiy tarkibi insonga qaratilgan bo‘lib, ijtimoiy va madaniy tizimlarning 
barqarorligini ta’minlashni ko‘zlaydi. Ijtimoiy barqarorlikning muhim jihati — ne’matlarni adolatli taqsimlash. 
Inson taraqqiyoti konsepsiyasiga ko‘ra, inson rivojlanish jarayonining obyekti emas, balki subyekti sanaladi. 
Barqaror rivojlanish konsepsiyasi inson tanlovini kengaytirishni asosiy g‘oya qilib oladi va insonning o‘z hayot 
faoliyatini mukammallashtirish, qarorlar qabul qilish hamda ularni amalga oshirishda to‘laqonli ishtirokini 
nazarda tutadi.

M A V Z U G A  O I D  A D A B I Y O T L A R  S H A R H I
Barqaror rivojlanishni ta’minlashda “yashil iqtisodiyot” konsepsiyasining ahamiyati haqida so‘nggi yillarda 

ilmiy hamjamiyatda keng ko‘lamli tadqiqotlar olib borilmoqda. Bu borada birinchi navbatda Tim Jacksonning 
“Prosperity Without Growth” asari alohida e’tiborga loyiq. Muallif barqaror iqtisodiy o‘sish modelining ekologik 
cheklovlar bilan muvozanatga kelishini nazariy va empirik asoslar bilan tahlil qilib, yashil iqtisodiyotni 
barqarorlik strategiyasi sifatida ko‘rsatadi. Jacksonning ta’kidlashicha, an’anaviy YAIMga yo‘naltirilgan o‘sish 
modeli ekologik inqirozlarni chuqurlashtiradi, shu bois iqtisodiyotni karbon intensivlikdan xoli, ekologik jihatdan 
samarali yo‘nalishga burish zarur.

Yana bir muhim tadqiqot – United Nations Environment Programme (UNEP) tomonidan ishlab chiqilgan 
“Towards a Green Economy” hisobotidir. Unda yashil iqtisodiyot yo‘nalishiga o‘tish nafaqat ekologik barqarorlik, 
balki iqtisodiy o‘sishni ta’minlashi, yangi ish o‘rinlari yaratishi va kambag‘allikni kamaytirishi mumkinligi asoslab 
berilgan. Xususan, qishloq xo‘jaligi, energetika va transport sohalarida ekologik yondashuvlar iqtisodiy 
ko‘rsatkichlarga bevosita ta’sir qilishi ko‘rsatilgan.

Nicholas Stern ham yashil iqtisodiyot va iqlim o‘zgarishining iqtisodiy oqibatlari haqida chuqur izlanishlar 
olib borgan. Uning “The Economics of Climate Change: The Stern Review” nomli ishida, karbon chiqindilarining 
kamaytirilishi nafaqat ekologik, balki iqtisodiy jihatdan ham foydali ekani statistik modellar orqali isbotlanadi. 
Sternning fikricha, hozirgi investitsiyalar bilan iqlimga moslashuv xarajatlari keyingi avlod uchun ancha arzonroq 
bo‘ladi, bu esa yashil iqtisodiyot strategiyasining zarurligini yana bir bor tasdiqlaydi.

O‘zbekiston misolida esa, A. V. Vaxabov va Sh. X. Xajibakiyev kabi olimlar barqaror rivojlanishda ekologik 
investitsiyalarning rolini o‘rganib, yashil texnologiyalarni joriy etish orqali ishlab chiqarish samaradorligini 
oshirish mumkinligini isbotlagan. Ularning tadqiqotlarida, ayniqsa, quyosh va shamol energiyasidan foydalanish, 
chiqindilarni qayta ishlash tizimlarini rivojlantirish kabi yo‘nalishlar muhim deb ko‘rsatilgan.

Shuningdek, M. Porter tomonidan ilgari surilgan “Innovatsion barqarorlik” konsepsiyasi yashil iqtisodiyotga 
doir nazariy asoslarni mustahkamlab beradi. U raqobatbardoshlik va ekologik samaradorlik o‘rtasida ziddiyat 
emas, balki sinergiya mavjudligini ta’kidlab, yashil innovatsiyalar orqali kompaniyalar iqtisodiy foyda bilan birga 
ekologik mas’uliyatni ham amalga oshirishi mumkinligini ko‘rsatadi.

Bu tadqiqotlar asosida aytish mumkinki, yashil iqtisodiyot nafaqat ekologik muammolarni hal etish 
vositasi, balki iqtisodiy tizimni diversifikatsiya qilish, yangi texnologiyalarni joriy etish va ijtimoiy barqarorlikni 
ta’minlashning muhim omilidir. Shu bois ilmiy hamjamiyat bu yo‘nalishda izchil izlanishlar olib bormoqda va 
amaliy tajribalarni ilmiy asoslar bilan boyitmoqda.

T A D Q I Q O T  M E T O D O L O G I YA S I
Ushbu maqola yozilishida ilmiy-nazariy tahlil, solishtirma yondashuv, statistik ma’lumotlarga asoslangan 

umumlashtirish, induktiv va deduktiv metodlar asos qilib olindi. Shuningdek, xalqaro hisobotlar, konferensiyalar 

materiallari, rasmiy BMT hujjatlari hamda tahliliy maqolalardan foydalanildi. Statistik misollar orqali mavzuga 
doir asosiy yo‘nalishlar asoslab berildi.

T A H L I L  V A  N A T I J A L A R
Ekologiya nuqtayi nazaridan barqaror rivojlanish jismoniy va biologik tabiat tizimlarining yaxlitligini 

saqlashi zarur. Global biosferaning barqarorligini ta’minlaydigan ekotizimlar muhim ahamiyat kasb etadi. Tabiiy 
resurslarning degradatsiyasi, atrof-muhitning ifloslanishi va biologik xilma-xillikning yo‘qolishi ekotizimlarning 
qayta tiklanish qobiliyatini cheklaydi.

Barqaror rivojlanishga erishishda iqtisodiy, ijtimoiy va ekologik komponentlarni o‘zaro muvofiqlashtirish 
murakkab vazifadir. Uchala komponentning o‘zaro ta’sir mexanizmlari alohida ahamiyatga ega. Iqtisodiy va 
ijtimoiy bloklar daromadlarni adolatli taqsimlash hamda aholining qashshoq qatlamlarini qo‘llab-quvvatlash kabi 
vazifalarni ilgari suradi. Iqtisodiy va ekologik bloklar esa korxonalarning atrof-muhitga tashqi ta’sir qiymatini 
iqtisodiy hisobotlarda aks ettirish zarurligiga e’tibor qaratadi. Ijtimoiy va ekologik bloklar avlodlar ichida va 
o‘rtasida tenglikni ta’minlash, kelajak avlod huquqlarini hurmat qilish va aholining qarorlar qabul qilish jarayonida 
ishtirokini kengaytirish masalalarini dolzarb qiladi.

Barqaror rivojlanishni ta’minlash borasidagi xalqaro amaliy faoliyat BMT tashabbusi bilan ilgari surilgan. 
2000-yil BMT Bosh Assambleyasi tomonidan Ming yillik rivojlanish maqsadlari qabul qilindi va 2015-yil 
ularga erishish hisoblanadigan yakuniy sana etib belgilandi. 2012-yil BMT doirasida bu maqsadlarga to‘liq 
erishilmaganini inobatga olib, 2015-yildan keyingi rivojlanish vazifalarini belgilash zarurligi ta’kidlandi. Shu 
tariqa, 2012-yil “Rio+20” konferensiyasida dunyo mamlakatlari Barqaror rivojlanish maqsadlari — Sustainable 
Development Goals (SDGs) — ni ishlab chiqishga kelishib oldilar.

Barqaror rivojlanish maqsadlari har bir inson uchun farovon turmush tarzini shakllantirishga xizmat qiluvchi 
iqtisodiy, ijtimoiy va ekologik ko‘rsatkichlarni o‘z ichiga oladi. Ushbu maqsadlar BMTga a’zo barcha davlatlar 
tomonidan 2015–2030-yillarda amalga oshirilishi kun tartibiga kiritilgan.

Barqaror rivojlanish maqsadlari dasturi 17 ta global maqsadni va ular bilan bog‘liq 169 ta vazifani o‘z 
tarkibiga oladi:

qashshoqlikni yo‘qotish;
ochlikni tugatish;
sog‘liq va farovonlik;
sifatli ta’lim;
gender tengligi;
toza suv va sanitariya;
arzon va toza energiya;
munosib ish o‘rinlari yaratish va iqtisodiy o‘sish;
sanoatni rivojlantirish, innovatsiyalar va infratuzilma;
tengsizlikni kamaytirish;
barqaror shaharlar va qulay yashash joylari yaratish;
mas’uliyatli iste’mol va ishlab chiqarish;
iqlim o‘zgarishiga qarshi kurashish;
dengiz ekotizimlarini asrash;
quruqlikdagi ekotizimlarni asrash;
tinchlik, adolat va samarali boshqaruv;
barqaror rivojlanish yo‘lida hamkorlik.
O‘zbekiston ushbu maqsadlardan 16 tasini milliylashtirish va amalga oshirish vazifasini o‘z oldiga qo‘ygan. 

Respublika hududida dengiz havzalari mavjud bo‘lmagani bois, 14-maqsad (dengiz ekotizimlarini asrash) 
O‘zbekiston tomonidan qamrab olinmagan.

Barqaror rivojlanish doirasida barqaror iqtisodiy o‘sishni ta’minlash, “sof texnologiyalar”ga nisbatan 
innovatsion yondashuvni kuchaytirish va “yashil iqtisodiyot”ni shakllantirish masalalari xalqaro iqtisodiy, 
ekologik va investitsion forumlarda muntazam muhokama etib kelinmoqda. “Yashil iqtisodiyot” konsepsiyasini 
amaliyotga joriy etish masalalari bu muhokamalarning negizini tashkil qiladi.

So‘nggi yillar ichida “yashil” iqtisodiyot g‘oyasi nafaqat ekologiya iqtisodchilari, balki butun dunyo miqyosida 
keng muhokama qilinmoqda. Bu borada turli siyosiy forumlarda, davlat rahbarlari va siyosatchi olimlar 
tomonidan bu masalaga ko‘p bora to‘xtalib o‘tilayotgani “yashillashtirish” siyosatiga bo‘lgan jiddiy e’tiborning 
ifodasi hisoblanadi. Bugungi kunda zamonaviylashayotgan iqtisodiyot sharoitida insoniyat ehtiyojlari misli 
ko‘rilmagan darajada ortib bormoqda.

Bundan kelib chiqadiki, ushbu ehtiyojlarni qondirish uchun zarur bo‘lgan resurslarni olishda tabiatga 
murojaat qilish hajmi ham ortib bormoqda. “Yashil iqtisodiyot” aynan shunday o‘zgarishlarning kelajak avlod 
hayotiga salbiy ta’sirini oldini olish va ular uchun ham farovon hayotni ta’minlash zaruratidan kelib chiqqan.

Agar amalga oshirilayotgan iqtisodiy munosabatlarning tabiatga salbiy ta’siri jilovlanmasa, bu nafaqat kelajak 
avlod hayotiga, balki jamiyatning hozirgi holatiga ham jiddiy salbiy ta’sir ko‘rsatadi. Aksincha, insoniyatning 
atrof-muhitga bo‘lgan munosabati o‘zgarsa, eng avvalo ekologik madaniyat rivojlansa, ishlab chiqarish, xizmat 
ko‘rsatish va mahsulotni iste’mol qilish bilan bog‘liq munosabatlar “yashillashtirish” sa’y-harakatlariga moslasha 
olsa, albatta biz va kelajak avlod hayoti ijobiy tomonga o‘zgaradi.

Ya’ni, “yashil” iqtisodiyot aholi farovonligini ta’minlash va iqtisodiy o‘sishga erishishda barqaror rivojlanishning 
muhim omili hisoblanadi.

Jahon iqtisodiyotining modernizatsiyalashuvi davrida innovatsion texnologiyalarga o‘tish va iqtisodiy 
samaradorlikni oshirish rivojlanishning harakatlantiruvchi kuchiga aylangan. Biroq, ularning aholi turmush sifati 
va yashash muhitiga salbiy ta’sir ko‘rsatishini jilovlash muhim ahamiyatga ega. Shu bois, bugungi kunga kelib 
ko‘plab mamlakatlarda “yashil” strategiyalar qo‘llab-quvvatlanmoqda.

So‘nggi yillarda milliy iqtisodiyotlar va xalqaro tashkilotlar tomonidan yashil iqtisodiyotning turli tarmoqlarini 
rivojlantirish uchun katta miqdorda mablag‘lar yo‘naltirilmoqda. Misol uchun, yashil iqtisodiyotning muhim 
tarmoqlaridan biri bo‘lgan bioenergetika sohasiga 2005–2009-yillar oralig‘ida yo‘naltirilgan jami investitsiyalar 
hajmi 230 foizga oshgan (o‘rtacha yillik o‘sish 50 foiz) va 2013-yilda 320 milliard AQSH dollariga teng bo‘lgan.

2009-yildan hozirgi kungacha Umumjahon iqtisodiy forumi tomonidan mintaqaviy iqtisodiy tizimlarni yashil 
iqtisodiyotga o‘tkazish uchun 750 milliard AQSH dollari yo‘naltirilgan va bu mablag‘larning asosiy qismi Osiyo 
mamlakatlariga sarmoya sifatida kiritilgan. Natijada bugungi kunda xalqaro “yashil” tovar va xizmatlar (cleantech 
va greentech) bozori yillik tovar aylanmasi 546 milliard AQSH dollarini tashkil etmoqda.

Quyida esa Siz Buyuk Britaniyaning tiklanadigan energiya manbalarini o‘zlashtirishga oid loyihalar 
tasvirlangan diagrammani ko‘rishingiz mumkin. Albatta, bunday loyihalar mamlakatda ekologik muammolarni 
bartaraf etishda va yetakchi mavqega erishishda muhim ahamiyat kasb etadi (1-rasm).

1-rasm.  Buyuk Britaniya tiklanadigan energiya manbayini о’zlashtirish bо’yicha lоyiha tarkibi

Rasmdagi ma’lumotlar asosida aniqlash mumkinki, Buyuk Britaniya tomonidan tiklanadigan energiya 
manbalarini o‘zlashtirish bo‘yicha amalga oshirilayotgan loyihalarda bioenergiya manbalarining ulushi eng 
katta bo‘lib, u 66,14 %ni tashkil etadi. Undan keyingi o‘rinlarni shamol energiyasi — 22,08 %, quyosh — 5,23 
%, issiqlik — 4,42 % va gidroenergiyasi — 2,13 % egallaydi. Quyida esa Yevropa mamlakatlarining “yashillik” 
ko‘rsatkichi tasvirlangan bo‘lib, mamlakatlar orasida eng yuqori natijalar Shvetsiya, Daniya va Chexiya hissasiga 
to‘g‘ri keladi (2-rasm).

2-rasm. Yevrоpa mamlakatlari yashil iqtisоdiyоti kо‘rsatkichlari

Yevropa mamlakatlari bo‘yicha taqqoslaydigan bo‘lsak, yuqorida ta’kidlab o‘tganimizdek, eng quyi 
ko‘rsatkich Ukraina davlatiga to‘g‘ri kelib, u 48,32 birlikni tashkil etsa, eng yuqori ko‘rsatkich Shvetsiyaga 
tegishli bo‘lib, 78,72 indeksga teng (2-rasm). Xulosa qilish mumkinki, Shvetsiya yashillik ko‘rsatkichlari bo‘yicha 
taraqqiy etgan mamlakatlardan biri bo‘lib, ekologik muhofaza sohasida samarali institutsional va texnologik 
mexanizmlarga ega.

O‘zbekiston Respublikasida ham ko‘plab xorijiy davlatlar tajribasi asosida “yashil iqtisodiyot” bo‘yicha 
yechimlar o‘rganilmoqda. “Yashillashtirish” yo‘nalishidagi chora-tadbirlar ekosiyosat doirasidagi eng muhim 
dasturiy vazifalardan biri sifatida ko‘rilmoqda. Ayniqsa, mintaqamizdagi asosiy daryolarning havzasi qisqarib 
borayotgani va biologik xilma-xillikning kamayib borishi jiddiy xavotir uyg‘otmoqda. Bug‘lanish darajasini 
oshiruvchi gazlar chiqarilishi hamda atmosferaning keng miqyosda ifloslanishi mavjud muammolarni yanada 
chuqurlashtirmoqda.

Bugungi kunda “yashil taraqqiyot” bo‘yicha belgilangan maqsadlarga erishish uchun davlatlar harakati 
yanada faol va tizimli bo‘lishi zarurligiga hech kim shubha qilmayapti. Yashil iqtisodiyot – bu iqtisodiy tizim 
bo‘lib, u nafaqat sayyoramiz ekologiyasini saqlab qolishga, balki iqtisodiyotning barcha tarmoqlarini barqarorlik 
asosida rivojlantirishga yo‘naltirilgan.

Shunday qilib, yashil iqtisodiyot deganda, inson hayoti va salomatligi uchun zarur bo‘lgan resurslarni, 
atrof-muhit va ekologiyani bir butun sifatida saqlagan holda ishlab chiqarish va xizmat ko‘rsatish bilan bog‘liq 
iqtisodiy faoliyatning yangi yo‘nalishi tushuniladi. Bunday iqtisodiyot quyidagi strategik tadbirlarni amalga 
oshirishni taqozo etadi:

Birinchidan, aholi ehtiyojlarini qondirib, ularning farovonligi, yashash darajasi va hayot sifati oshirilishi lozim. 
Bunda moddiy ne’matlar yaratish ekologiyaga zarar yetkazmasdan, barqaror ravishda amalga oshirilishi shart.

Ikkinchidan, ishlab chiqarish va iqtisodiyotni rivojlantirishda zarur bo‘lgan energiya resurslarini 
qayta tiklanadigan manbalar hisobidan ko‘paytirish zarur. Jumladan, jamoat transportini elektr quvvatida 
harakatlanuvchi vositalar bilan almashtirish, energiya tejamkor binolar barpo etish kabi yo‘nalishlar muhim 
ahamiyat kasb etadi.

Uchinchidan, atrof-muhitga zarar yetkazmaydigan, ekologik jihatdan toza texnologiyalar yaratish va 
ularning asosida ekologik toza mahsulotlar ishlab chiqarishga alohida e’tibor qaratilishi lozim.

To‘rtinchidan, bir tomondan, tabiatdagi resurslar cheklangan, boshqa tomondan esa inson ehtiyojlari 
cheksiz bo‘lgan sharoitda, ularning muvozanatini ta’minlash zarur. Buning uchun ishlab chiqarish hajmini 
oshirish tabiiy resurslarga bosimni oshirmasdan amalga oshirilishi kerak.

Beshinchidan, aholining doimiy ortib borayotgan ehtiyojlarini qondirishda “qancha ishlab chiqarish”, “nima 
ishlab chiqarish” va “kimga mo‘ljallab ishlab chiqarish” kabi masalalar hal etilar ekan, atrof-muhitni muhofaza 
qilishga ustuvor ahamiyat berilishi lozim.

X U L O S A  V A  T A K L I F L A R
Xulosa qilib aytganda, yashil iqtisodiyot bugungi kunda nafaqat ekologik xavfsizlikni ta’minlash vositasi, 

balki iqtisodiy o‘sish va barqaror rivojlanishni qo‘llab-quvvatlovchi asosiy strategik omil sifatida namoyon 
bo‘lmoqda. Mamlakatlar raqobatbardoshligining o‘zi ham endilikda tabiiy resurslarga bosimni kamaytirgan 
holda yuqori qo‘shimcha qiymat yaratishga tayangan modelga bog‘liq bo‘lib bormoqda. Shu bois barqaror 
rivojlanish yo‘lida qayta tiklanadigan energiya manbalarini jadal rivojlantirish, jumladan, quyosh va shamol 
elektr stansiyalari podstansiya infratuzilmasi bilan birgalikda kengaytirib borish dolzarb ahamiyat kasb etadi. 
Shu bilan bir qatorda, mahalliy sanoatni ekologik toza texnologiyalar asosida modernizatsiya qilish, energiya 
tejamkor va chiqindisiz ishlab chiqarish zanjirlarini joriy etish ham iqtisodiy samaradorlikni oshirishga xizmat 
qiladi. 

Aholining ekologik madaniyatini tizimli ravishda yuksaltirish, xususan, maktabgacha va maktab ta’limida 
atrof-muhit mas’uliyati bo‘yicha kompetensiyalarni mustahkamlash barqaror natijani ta’minlaydi. Bularning 
barchasi milliy rivojlanish dasturlariga ekologik-iqtisodiy siyosatni ichki va tashqi investitsiyalarni jalb etish 
mexanizmlari bilan uyg‘unlashtirgan holda kiritilsa, yashil sektorning o‘sishi yangi ish o‘rinlari yaratish, eksportni 
diversifikatsiya qilish va iqlimga moslashuv choralarini kuchaytirishga xizmat qiladi. Demak, “yashillashgan” 
iqtisodiy transformatsiya jamiyat farovonligini oshirish, resurslardan oqilona foydalanish va kelajak avlodga ular 
yetishmaydigan bo‘lib qolmasligini ta’minlash yo‘lida muqim va uzviy halqa bo‘lib qolmoqda.

